
隨王鼔吹曲十首
维基文库 � 免费全文 � CC BY-SA 4.0

隨王鼔吹曲十首

作者：謝朓　南齊

本作品收錄於《謝宣城集》

齊永明八年，謝朓奉鎮西隋王，敎於荆州道中作，鈞天以上三曲頌帝功，校獵以上三曲

頌藩德。

版本信息

元㑹曲

一儀啟昌厯，三陽應慶期。

珪贄紛成序，鞮譯憬來思。

分階赩組練，充庭羅翠旗。

觴流白日下，吹溢景雲滋。

天儀穆藻殿，萬㝢壽皇基。

郊祀曲

六宗禋配岳，五畤奠甘泉。

整蹕遊九闕，清簫開八埏。

鏘鏘玉鑾動，溶溶金障旋。

郊宮光巳屬，升柴禮既䖍。

福饗靈之集，南岳固斯年。

鈞天曲

高宴顥天臺，置酒迎風觀。

笙鏞禮百神，鍾石動雲漢。

瑶堂琴瑟驚，綺席舞衣散。

威鳳來參差，玄鶴起凌亂。

已慶明庭樂，詎慙南風彈。

入朝曲

江南佳麗地，金陵帝王州。

逶迤帶綠水，迢遞起朱樓。

飛甍夾馳道，垂楊蔭御溝。

凝笳翼高葢，疉鼓送華輈。

獻納雲臺表，功名良可收。

出藩曲

雲枝紫微內，分組承明阿。

飛艎遡極浦，旌節去關河。

渺渺蒼山色，沉沉寒水波。

鐃音巴渝曲，簫鼔盛唐歌。

夫君邁惟德，江漢仰清和。

校獵曲

凝霜冬十月，殺盛涼飈哀。

原澤曠千里，騰騎紛往來。

平罝望煙合，烈火從風廻。

殪獸華容浦，張樂荆山臺。

虞人昔有諭，明明時戒哉！

從戎曲

選旅辭轘軒，弭節赴河源。

日起霜戈照，風廻連騎飜。

紅塵朝夜合，黃沙萬里昏。

寥戾清笳轉，蕭條邊馬煩。

自勉輟耕願，征役去何言。

送遠曲

北梁辭歡宴，南浦送佳人。

方衢控龍馬，平路騁朱輪。

瓊筵玅舞絶，桂席羽觴陳。

白雲邱陵遠，山川時未因。

一為清吹激，潺湲傷别巾。

登山曲

天明開秀㠋，瀾光媚碧堤。

風盪飄鶯亂，雲行芳樹低。

暮春春服美，遊駕凌丹梯。

升嶠既小魯，登巒且悵齊。

王孫尚遊衍，蕙草正萋萋。

泛水曲

玉露霑翠葉，金風鳴素枝。

罷遊平樂苑，泛鷁昆明池。

旌旗散容裔，簫管吹參差。

日晩厭遵渚，採菱贈清漪。

百年如流水，寸心寗共知。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

